
IRAGARRIA? 

Luzaro egon naz lauki aren aurrian, 
aztiro so-egiten dau neure begiak. 
¿Gorengotariko margolaria? 
Ezin dot nik esan, baña biotzian 
Itxartu ta jagi da gomutea. 

Goien ildegia 
burdiñezko atiak odeien artian 
ikusten dira. 
Zerua ubelduta, odeiak, gorriak 
gero ta geiago illundutuak. 
Dana da illuntasun ekaitzen aurrian. 
Berago soluak mendi aldapean, 
eta danetan elduta, garia; 
galburu zuriak: buruak astunak 
makurtzen dira. 

Gari buru onek, ain beste ta ain beste... 
Olantxe gastiak kalia betetzen 

estututen ziran, Aberri-Egunan. 
Zubek gari buru elduta zarie 
euzko gastediaren irudipena. 

Gariak ba dagoz etxera begira. 
¡Jaungoiko laztana! Etxerik eztago... 
Bakarrik an goien dago ildegia! 
Otz-ikar gogorrak arrapatzen nau 
azurretaraño, uda izan arren; 
alaya ta poza iges egin dabe. 
Biotz tximurturik neure barruan. 

Uxatuten dodaz oldozpen itunak. 
Adiskide billa iradun nua. 
Biar dot benetan lagunen yarduna. 
Eta alan aztintza, bein, aiztu neban. 

